
Sanzberro kontseilaria Soraurenen (Ezkabarte) eta Esan jarri dituzten karramarro barruti berriak ikustera joan da
Barrutiak dira karramarro seinaledunen populazioa kontrolatzeko eta, era horretan, espezie autoktonoa berreskuratzeko
2009ko abuztuak 26, asteazkena.  Nafarroako Gobernuak karramarro seinaleduna harrapatzeko bi barruti berri jarri ditu gaur martxan, Soraurenen (Ezkabarte) eta Esan, hain zuzen. Bi barruti berri horiez gain beste bost daude Foru Erkidegoan. Dena den, lehen aldia da karramarro autoktonoa berreskuratzeko eremuan barrutiak jartzen direla. Helburua da kanpoko krustazeoen populazioa kontrolatzea, arrantza behatuta, jatorrizko espeziea berreskuratze aldera. 

  Landa Garapen eta Ingurumen arloko kontseilaria, Begoña Sanzberro Iturriria, Soraurengo barrutian egon da eta aipatu du bertako karramarroa berreskuratzeko prozesua “motela baino segurua” dela, 1996an karramarro autoktonoa berreskuratzeko planak onartu zirenetik. Izan ere, ia galduta zegoen bertako espeziearen populazioak hobera egin du, hainbat neurriri esker: bertako krustazeoak harrapatzeko debekua, birpopulaketak eta kanpoko karramarroak (gorria eta seinaleduna) ez hedatzeko neurriak, besteak beste. Gaur egun karramarro autoktonoen 70 kolonia daude Foru Erkidegoan. 

  Gaur ireki dituzten barruti berriak karramarro autoktonoa berreskuratzeko eremuan daudenez, neurri osagarriak hartu behar izan dituzte, esaterako: harrapatu ondoren karramarroak hiltzea, erdiko hegala hautsita edo oskola ezten edo zotz batekin ebaki edo zulatuta. Helburua da harrapatutako krustazeoak ibaiko beste zatiren batean ez sartzea, espezie autoktonoak ez kaltetzeko. 

Bertako karramarroa berreskuratzeko plana
  Karramarro autoktonoa jatorriz europarra da. Lehen Nafarroako eta Espainiako ibaietan asko zeuden eta harrapatzea baimendua zegoen, nahiz eta kontrolak egiten ziren. 1974an, ordea, karramarro gorria sartu zuten ezkutuan Doñana parke naturalean (Huelva) eta karramarro seinaleduna Duero ibaiaren arroan. Estatuko ibaietara bizkor baino bizkorrago hedatu ziren eta 80. hamarkadan Nafarroako ibaietara heldu ziren. Kanpoko karramarroek bertakoei afanomikosia erantsi zieten eta erabat desagertu ziren ia, kolonia txiki batzuk besterik ez ziren geratu iparraldean. Karramarro seinaleduna erdialdeko ibaietan zabaldu zen eta karramarro gorria hegoaldean, Caparrosotik behera.
  Gauzak horrela, Nafarroako Gobernuak bi plan onartu zituen 1996an: Nafarroako Ibai Karramarro Autoktonoa Berreskuratzeko Plana eta Nafarroako Karramarro Aloktonoak Antolatzeko Plana. Helburuak ziren, batetik, bertako karramarroa zaintzea, hobetzea eta berreskuratzea; eta bestetik, karramarro seinaledunak zeuden zatiak kontrolatzea, hedatu ez zitezen. 
Birpopulaketari esker krustazeo autoktonoen 20 kolonia berri sortu dira urtero, Foru Erkidegoaren iparraldeko ibaietan. Kolonia berri horiek kanpoko espezieengandik urrun egotea ezinbestekoa da, eta arrakasta tasa %70ekoa da. Ondorioz, gaur egun 70 kolonia inguru daude. Bilakaera horri eusten bazaio, urte gutxi barru harrapatzeko baimena ematen hasi ahal izango dira, pixkanaka. 
Hala ere, maiz, zenbait arrantzalek karramarro seinaleduna sartzen du krustazeoak ez dauden ibai zatietan. Landa Garapen eta Ingurumen departamentuak esanda dauka hori egitea arriskutsua dela. Izan ere, gerta daiteke hutsik dagoen zati hori karramarro seinaledunak eta bertako karramarroak harremanetan ez jartzeko apropos jarria izatea. Esan bezala, bertako karramarroek, bizirauteko, ondo isolatuta egon behar dute. Horregatik dago debekatua karramarro seinaledunak beste leku batzuetara eramatea. 
Bi barruti berri
  Bertako karramarroa berreskuratzeko planetan karramarro seinaledunaren populazioak kontrolatzeko neurriak ere badaude. Kontrol hori egiten da behatutako arrantza medio, hau da, arrantzaleekin elkarlanean. Ildo horri dagozkie Soraurengo eta Esako barruti berriak. Barruti horiek gaur hasi eta irailaren 30a arte egongo dira irekita. 

  Soraurengo eremuan Ultzama ibaian harrapatu ahal izango dira karramarroak, Mediano ibaiaren elkargunetik hasi eta Azotzerako (Ezkabarte) NA-4251 errepideko zubira arte. Zati horrek 9,2 kilometroko luzera dauka, eta zazpi aparkaleku, behar bezala seinaleztatuak; aparkalekuetan, gainera, arrantzaleek baimenak jartzeko postontziak daude. 

  Esako eremuan Aragoi ibaian dago arrantza baimendua, NA-5410 errepideko (Zangoza-Esa) zubiaren eta Zangoza I zentraleko presaren artean. Zati horrek 8 kilometro eta bost aparkaleku dauzka; aparkaleku horietan ere postontziak jarri dituzte, baimenak sartzeko. 

  Arrantzaleek erakunde kudeatzaileei eska diezazkiekete barruti berrietarako baimenak. Soraurengoa Alga Ibaiko Kirol Arrantzaleen Elkarteak gestionatzen du (telefono zenbakia: 948 196 261) eta Esakoa Iruñako Kirol Ehiztari eta Arrantzaleen Elkarteak (telefono zenbakia: 948 227 711). Eguneko baimenak 5 euro balio du eta diru hori erabiliko da barrutiak gestionatzeko eta zaintzeko lanak ordaintzeko. 
  Esan bezala, bi barruti berri horiez gain beste bost daude Ega (Acedo, Murieta eta Arintzano), Arakil (Asiain) eta Arga (Huarte) ibaietan. Barruti horietan urtero 150.000 karramarro harrapatu eta 12.500 baimen inguru saltzen dituzte; horrek esan nahi du batez besteko okupazioa %85ekoa dela.

( Oharra: navarra.es web guneko albisteen atalean prentsa-ohar honi buruzko argazki bat dago.

